
“Mini, ndi tshifhinga tsha u ṱoḓa 
zwiḽiwa!” hu amba Mme Vho 

Lukhohe nga maṅwe matsheloni. 
“Ndi khou ni ruma fhethu 
huswa ṋamusi!”

Nḓevhe dza Lukhohe lu no 
pfi Mini dza imela nṱha. 
“Ngafhi?” lwa vhudzisa. Lu 
takalela u sunguvhela u itela 
u wana zwiḽiwa fhethu huswa 
hu takadzaho.

“Vhege yo fhelaho muri wo wiswa 
nga maḓumbu e a vha a tshi khou 
vhudzula,” ho amba Mme Vho 

Lukhohe. “Tsinde ḽawo ḽo ita buroho 
tivhani fhasi ha fhethu hu no pfi 
Koppie. Itsani fhasi hangei, ni pfuke 
buroho ya muri ni vhone arali ni tshi 
nga wana zwiṅwe zwithu zwavhuḓi 

zwine ra nga ḽa nga ngei seli ha tivha.”

Lukhohe lu no pfi Mini lwa mbo ḓi ṱuwa. “Ndi muṱuku, fhedzi ndi a kona 
u wana zwiḽiwa!” lwo imbelela zwenezwi lu tshi khou tsela thungo ya 
fhethu hu no pfi Koppie u ṱutshela fhasi muvunduni wo navhaho. Nga 
murahu ha tshifhinga, lwa vhona Vho Gwitha vho dzula nṱha ha davhi ḽa 
muri vha tshi nga vho farwa nga khofhe. “Ndi matsheloni, Vho Gwitha,” 
hu amba Lukhohe lu no pfi Mini nga ṱhonifho.

“Ndi matsheloni,” hu amba Vho Gwitha vha tshi pfalela kule. “Ni khou ya 
ngafhi ni noṱhe?”



“Ndi khou ya u wela tivhani ḽitswu u ṱoḓa zwiḽiwa,” hu amba Lukhohe lu 
no pfi Mini nga u ḓihudza.

“Zwo luga, ni ṱhogomele,” hu amba Vho Gwitha. “A ni na ṋala ndapfu u 
fana na nṋe!”

Lukhohe lu no pfi Mini lwa tshimbila lwa fhira zwiṱaka na miri zwi si 
gathi. Lwa mbo ḓi vhona Vho Phunguhwe vho ḓi dzulela fhasi ha tshiṱaka 
tshihulu. “Tshoo, tshoo, naa ndi Lukhohe lu no pfi Mini,” hu amba Vho 
Phunguhwe nga ipfi ḽo lugaho. “Ni khou ya ngafhi?”

“Ndi khou ya u ṱoḓa zwiḽiwa thungo na ḽuya ha tivha,” hu amba Lukhohe 
lu no pfi Mini.

“Areḓi, ni ṱhogomele,” hu amba Vho Phunguhwe. “A ni na mano a pfaho 
u fana na nṋe!”

Zwa zwino, Lukhohe lu no pfi Mini lwo vha lu tshi vho vhona maḓi a 
tivha a penyaho lu tshi kha ḓi vha kule. Lwa hwenya lu tshi ya khao. 
Nga murahu ha tshifhinga lwa ṱangana na Ranḓevhe. Tsho vha tsho 



ḓi ganamela hatsini vhulapfu tshi tshi khou ora maoraḓuvha. “Ndi 
matsheloni, Mini,” tsha honedzela, tshi tshi khou ralo u shenga hatsi 
vhulapfu. “Ni khou gidimela ngafhi?”

“Ndi khou ya u wela tivha nda sedza zwiḽiwa nga seli na ḽuḽa,” hu 
ṱalutshedza Lukhohe lu no pfi Mini.

“Ohoo,” ho amba Ranḓevhe tshi bvafhaho. “Ni tou vha muhali! A ni ḼI 
ofhi naa?”

“Ndi MINI?” hu vhudzisa Lukhohe lu no pfi Mini nga kuipfi kuṱuku.

“Ni a ḽi ḓivha,” hu amba Ranḓevhe, “ḒITHU ḽi dzulaho tivhani!”

“A thi ofhi!” hu amba Lukhohe lu no pfi Mini, lwa mbo ḓi isa phanḓa na 
lwendo. Zwenezwi lu tshi khou sendela tsini na tivha, lwa thoma u tama 
arali lwo vha lu songo ṱangana na Ranḓevhe. Ndi ḒITHUḒE, nahone ḼI 
ḓo lu itani?

Lwo fhedza lwo swika burohoni. “A thi nga sedzi fhasi,” lwo ḓivhudza. 
Nga u ṱavhanya, lwa thamutshela tsindeni lwa thoma u tshimbila khaḽo. 
Zwenezwi lu tshi tou swika vhukati, lwa kundelwa u konḓelela u sa 
sedza maḓini o swifhalaho … KHEḼO henefhaḽa! Tshifhaṱuwo tsho tshi 
sedzavho! Lukhohe lu no pfi Mini a lwo ngo ṱoḓa u sumbedza uri lwo 
vha lwo tshuwa hani, lwa mbo ḓivhifhisa tshifhaṱuwo … zwo ḽi ofhisaho, 
ḒITHU na ḽone ḽa ita tshifhaṱuwo tsho vhifhahovho!

Mbilu yalwo i tshi khou rwela nṱha, Lukhohe lu no pfi Mini lwa rembuluwa 
lwa ḽa fhasi lu tshi ya hayani. Lwa fhira Ranḓevhe, tshe tsha vha tsho 
eḓela, nga luvhilo, fhedzi lwa ima musi lu tshi swika kha Vho Phunguhwe. 
“Thuso!” lwa femela nṱha, “hu na ḒITHU tivhani! Ndi iteni?”

“Ni songo vhilaela,” hu amba Vho Phunguhwe, “ṱuwani na tombo 
ḽihulwane ni ḽi sumbedze ḒITHU! Ḽi ḓo ni shushedzela!”

Zwenezwo Lukhohe lu no pfi Mini lwa doba tombo ḽihulwane lwa humela 
tivhani. Fhedzi lu tshi swika vhukati ha buroho ya muri lwa sedza fhasi 
kha ḒITHU, ḽo vha ḽo fara tombovho!

Lwa wisa tombo lwa humela murahu nga u ṱavhanya lu tshi khou tshimbila 
burohoni ya muri, lwa pfuka Ranḓevhe na Vho Phunguhwe, u swika lu 
tshi swika tsindeni ḽa muri ḽe Vho Gwitha vha vha vha tshi khou kumedza 
khaḽo. “Vho Gwitha, Vho Gwitha!” lwa huwelela nga ipfi ḽihulwane, ḽo 
ḓalaho nyofho. “Kha vha nthuse! Hu na ḒITHU tivhani! Ndi iteni?”



“Hmmmm,” hu amba Vho Gwitha vha tshi sumbedza u humbula 
vhukuma. “Dzhiani thanda ni ṱuwe nayo ni i sumbedze ḒITHU! Hezwo 
zwi ḓo ni thusa!” vho amba.

Zwenezwo Lukhohe lu no pfi Mini lwa wana thanda khulwane ndapfu lwa 
pfa lwo dzika nyana, lwa humela burohoni ya muri. Fhedzi hezwi lu tshi 
imisela thanda muyani lwa lavhelesa fhasi maḓini, lwa vhona ḒITHU ḽo 
fara thanda khulwanevho!

Lwo tshuwa, Lukhohe lu no pfi Mini lwa rwa maḓi nga thanda, lwa gidima 
lwa fhira Ranḓevhe, Vho Phunguhwe na Vho Gwitha, lwa gonya u swika 
fhethu hu no pfi Koppie lwa swika hayani. Lwo neta lwa wela fhasi nga 
thungo ha Vho Mme Lukhohe lwa vha anetshela zwoṱhe zwe zwa itea.

“Ṅwananga Mini iwe vhathu,” hu amba Mme Vho Lukhohe nga ipfi ḽi 
khuthadzaho. “Ni songo vhilaela! Ndi a zwi ḓivha zwavhuḓivhuḓi zwine 
na tea u ita. Musi no no awela, humelani tivhani. Ni songo hwala thanda 
kana matombo lini. Musi ni tshi swika vhukati ha buroho ya muri, sedzani 
fhasi maḓini hafhu, fhedzi nga tshifhinga itshi, musi ni tshi vhona ḒITHU, 
mwemwelani!”



“U mwemwela?” hu vhudzisa Lukhohe lu no pfi Mini lwo mangala. Lwo 
vha lu sa kholwi zwine mme alwo vha khou amba.

“Ee, mwemwelani,” hu amba Mme Vho Lukhohe. “Ndi a ni fulufhedzisa 
zwi ḓo shuma.”

Nga ngoho Mme Vho Lukhohe vho vha vha tshi khou amba ngoho. 
Musi Mini lu tshi swika vhukati ha buroho ya muri, lwa sedza fhasi lwa 
mwemwela. Tsho lu mangadzaho nga maanḓa, ḒITHU ḽa mwemwelavho 
nga nḓila yavhuḓisa ine ḽa kona! Lukhohe lu no pfi Mini lwa ṱaṱaisa 
ḒITHU na ḽone ḽa ṱaṱaisavho. Mini lwo vha lwo takala nga maanḓa! Lwa 
thamuwa lu tshi mona na buroho ya muri, nga murahu ha awara dzo 
vhalaho dza u takala, lwa humela hayani na dzanda ḽa midzi i ḓifhaho lwo 
i vhea magwakwani alwo.

Madekwana ayo, zwenezwi vhukhohe ho dzula hu 
tshi khou ralo u roḓa maḽiwa aho, Lukhohe lu 
no pfi Mini lwa anetshela Mme zwe zwa itea. 
“Musi ndi tshi mwemwela ḓithu na ḽone ḽo 
mwemwelavho!” lu a amba.

“Ndi a zwiḓivha,” ho amba Mme.

“Na musi ndi tshi ṱaṱaisa ḒITHU, ḽo 
nṱaṱaisavho!” hu amba Lukhohe lu no pfi Mini.

“Ndi a zwiḓivha,” hu amba Mme Vho 
Lukhohe hafhu.

“Ndi humbula uri ḽi ṱoḓa u vha khonani  
yanga!” hu amba Mini.

“Ndi a zwiḓivha,” hu amba Mme.

Lukhohe lu no pfi Mini lwa humbula lwa tshifhinganyana. “Fhedzi Mme,” lu a 
amba, “ḒITHU ndi mini?” Zwenezwo Mme Vho Lukhohe vha lu ṱalutshedza. 

Ni humbula uri Mme Vho Lukhohe vho amba mini?

KHA VHA SUMBEDZE VHUKONI!KHA VHA SUMBEDZE VHUKONI!
Olani tshifanyiso tsha Mme Vho Lukhohe vha tshi khou amba na Lukhohe lu 
no pfi Mini ni katele na mabulo a muambo a Mme Vho Lukhohe. Kha bulo ḽa 
muambo, ṅwalani ṱhalutshedzo ya Mme Vho Lukhohe ya zwine “ḒITHU” ḽa 
vha zwone.

TshifanyisoTshifanyiso
Sedzani kha tshivhoni ni ite zwithu zwi seisaho nga tshifhaṱuwo. Kha tshipiḓa 
tshihulwane tsha bammbiri, olani tshivhoni na zwe na zwi vhona musi ni tshi 
ḓisedza khatsho.

VhutsilaVhutsila
Petani bammbiri ḽa A3 kana A4 nga vhukati. Itani madondo nga pennde 
kha tshiṅwe tshipida tsha siaṱari ni tshi fhedza ni pete ḽeneḽo bammbiri uri 
pennde i ḓodze hafu ya ḽiṅwe sia ḽa bammbiri.

KushumeleKushumele
Tambani mutambo wa tshivhoni. Imani no sedza ane na ḓo tamba nae. Ni 
sielisane u vha “tshivhoni” na muthu o tshi sedzaho. Tshivhoni tshi edzisa 
misudzuluso ya muvhili ine ya itwa nga muthu – sa tsumbo: vheani tshanḓa 
tshaṋu tsha u ḽa kha ṱhoho, bvisani lulimi, imisani shaḓa ḽaṋu ḽa tsha monde. 

U VhalaU Vhala
Vhalani tshiṱoho tsha tshiṱori. Itani zwiṱoho zwivhili zwa tshiṱori.

U ṄwalaU Ṅwala
Olani tshifanyiso tsha bono magumoni a tshiṱori hune Mme Lukhole na 
Lukhole Luṱuku zwa vha zwi tshi khou amba. Olani pulo ḽi re na maipfi ngomu 
a ambiwaho nga Lukhole Luṱuku ni ṅwale maipfi a tshiṱori hune lwa vhudzisa 
Mme Lukhole tshiṅwe TSHITHU. Itani pulo ḽi re na maipfi a Mme Lukhole 
ngomu ni ṅwale ṱhalutshedzo ya Mme Lukhole ya uri “TSHITHU” ndi mini.

